
Аннотация. Ушбу мақолада инсонлар ҳаётида муҳим ҳисобланган, Бухоро воҳасига хос бўлган, 

ўзида кўплаб урф-одат ва анъаналарни мужассам этган бола туғилиши билан амалга ошириладиган ақиқа 
маросими, мусулмонлар учун муҳим аҳамиятга эга бўлган суннат тўйи ва бир даврдан иккинчи даврга 
ўтишда нишонланадиган мучал маросимларининг тарихи ва умумий хусусиятлари тўғрисида маълумот 
берилган.  

oasis of Bukhara and includes many customs and traditions, is performed at the birth of a child, wedding 
circumcision, which is important for Muslims, as well as the history of many other rituals that noted during the 
transition from one era to another, and a general characteristic. 

Аннотация. В данной статье церемония акика, считающаяся важной в жизни людей, характерна для 

оазиса Бухары и включает в себя множество обычаев и традиций, проводится при рождении ребенка, 
обрезание свадьбы, что имеет важное значение для мусульман, а также история многих других обрядов, 
которые отмечаются при переходе от одной эпохи к другой, и общая характеристика. 

Кириш. Маънавий қадриятларнинг асосий қисмини анъана, урф-одат ва 

маросимлар ташкил қилади. Улар ҳар бир кишининг ахлоқий-маънавий камолотига 

таъсир қилади ва авлоддан-авлодга мерос бўлиб ўтади. Айниқса, оилавий маросимлар 

инсонларнинг ҳаётида учрайдиган қувончли ва қайғули ҳолатларни нишонлаш билан 

боғлиқ ҳаракатларда яққол кўринади. 

Ҳар бир халқнинг бошқасидан ажратиб турувчи муҳим этнографик белгилардан 

бири унинг оилавий маросимларидир. Ҳар қандай маросим у ёки бу халқнинг маълум 

бир тарихий тараққиёт босқичидаги ижтимоий-иқтисодий, сиёсий ҳамда маданий 

ривожланиш даражасини кўрсатувчи асосий белгилари ўзида мужассамлаштирган 

ҳолда пайдо бўлган ва сақланиб қолган [1, 152].  

Тадқиқот методологияси. Мақола моҳиятини ёритиб беришда синтез, комплекс 

ёндашув, тизимли ёндашув, контент анализ, қиёсий таҳлил, диалектик усуллардан 

фойдаланилди. 

Оилавий маросимларни оиланинг у ёки бу аъзоси ҳаётидаги муҳим воқеаларнинг 

мазмун-моҳиятидан келиб чиқиб, қуйидагиларга ажратиб кўрсатиш мумкин: 

1. Оилада фарзанд туғилиши ва тарбияси билан боғлиқ маросимлар; 

2. Никоҳ-тўй маросимлари; 

3. Таъзия ва дафн этиш билан боғлиқ маросимлар. 

Оилавий маросимларнинг пайдо бўлиш тарихи ҳам узоқ даврларга бориб 

тақалади. Бундай маросимларга биз инсон туғилганидан бошлаб то вафот этгунига 

қадар доимий равишда ўтказиб келинади.  

Таъкидлаш жоизки, маросимлар ўзида тарихий анъаналарни сақлаш билан бирга, 

ҳар бир даврда ўзига хос замонавий кўринишларни ҳам намоён этувчи урф-одат ва 

анъаналар тизими ҳисобланади. 

Таҳлил ва натижалар. Ислом оламида ҳам инсон туғилиши билан боғлиқ бўлган 

маросимлар бир қанча бўлиб, воҳа аҳолиси орасида айнан бола туғилиши билан 

ўтказиладиган маросимлардан бири бу ақиқа маросими ҳисобланади. 

Ақиқа (араб.– “чақалоқ сочини олиш, қурбонлик сўйиш“) – мусулмон оилаларида 

янги туғилган болага исм қўйиш ва “қорин сочи” (боланинг туғилган вақтдаги сочи — 

Н.Х.) га қайчи уриш билан боғлиқ одатдир [2, 552].  

Ақиқа маросими диний маросим сифатида мусулмон оламида кишилар ҳаётидаги 

асосий маросимлардан бири бўлган ва аҳоли орасида кенг нишонланган. Ақиқа сўзига 

турли адабиётларда турлича таъриф берилади. Масалан, янги туғилган чақалоқнинг 

бошидаги туки (сочи – Н.Х.) ни “Ақиқа” дейилади. Аллоҳ таолога шукр ва ҳамд маъносида 

туғилган чақалоқ учун қурбонлик қилишни ҳам ақиқа ҳисобланади. 

Фарзандлар учун ибодат ва истакларга қўшимча равишда, ақиқа ҳам боланинг 

сочини биринчи марта кесиб ташлаш ёки сочиб ташлаш ва унинг оғирлиги олтин ёки 

кумуш ёки унинг миқдоридаги маблағни камбағалларга берилиши билан боғлиқ 

жараёндир. Бироқ ҳозирги кунга келиб бундай анъаналарга жуда кам ҳолатларда амал 

қилинади.  

Аввало, боланинг олинган сочи тўғри келган жойга ташлаб юборилмаган. У 

одатда, бирор мевали дарахтнинг тагига кўмиб қўйилган. Чунки келажакда худди шу 

мевали дарахт каби кўпайишига ишора қилинган [3].  

https://doi.org/10.47390/SP1342V3I6/SY2023N09

Таъкидлаш жоизки, этнологияда соч ҳам сеҳрли хусусиятларга эга ашёлардан 

бири бўлиб, воҳада у билан боғлиқ кўпгина урф-одат ва ирим-сиримлар мавжуд.  

Бухоро воҳасида ақиқа маросими бола туғилгандан сўнг одатда, 7, 14, 21 

кунлигида қўй сўйиб маросим ўтказилиб, бола сочига қайчи урилган. Ҳозирги кунда 

Бухоро шаҳрида қўйни сўйиб тарқатиб бериш ҳолатлари кўп учрайди. 

Ақиқа гўшти тақсимланиши тўғрисида турли фикрлар мавжуд. Баъзи ҳолларда 

гўштнинг учдан бир қисми камбағалларга садақа ёки эҳсон сифатида берилади, 

қолганлари қариндошлари, дўстлари ва қўшнилари тарқатилиб, баҳам кўрилади. Уни 

қай тартибда тарқатиш одамнинг ўзига боғлиқ бўлиб, агар у хоҳласа, гўштни қўни-

қўшни ва қариндош-уруғларга, яна камбағал-бечораларга тарқатсин, агар истаса 

дастурхон ёзиб, одамларни меҳмонга чақириш ҳам мумкин бўлади. Аммо, бундан кўра 

энг ҳақдор одамларга тарқатиш афзал. Шунингдек, воҳада халқ орасида баъзи ҳолларда 

ақиқа гўштининг асосий қисми боланинг онасига едирилиши керак, деган қараш ҳам 

мавжуд [4]. Шунда боланинг соғлом вояга етиши ва унинг онаси ўзини тиклаши учун 

етарли шароит яратилган деб ҳисоблаш мумкин бўлади. Ақиқа маросимини қилиш ёки 

қилмаслик шарт эмас, бироқ ақиқани ўтказиш суннат ҳисобланади. Бу эса воҳа аҳолиси 

орасида ўзига хос инсонпарварлик тамойиллари асосида нишонланадиган оилавий 

маросимлардан биридир. Бугунги кунда воҳанинг турли миллатга мансуб аҳолиси 

(асосан, тожиклар) орасида ушбу маросимни ўтказилиши этнолокал хусусият касб 

этади.  
Россия империяси ва Совет даврида ақиқа маросими эскилик сарқити сифатида 

нишонланмаган. Ўзбекистон ўз мустақиллигига эришгач, кейин ҳам баъзи ҳолларда 

нишонланганда ўзининг асл моҳиятини йўқотиб, у фақатгина чақалоқ туғилганини эл-

улусга маълум қилиш вазифасини бажариб келган десак муболаға бўлмайди. Лекин 

бугунги кунда ақиқа ўзининг асл илдизларидан бироз узилганининг гувоҳи бўлсакда, 

яна халқ ҳаётига қайтганлиги ҳам алоҳида эътиборга лойиқ. 

Шарқ халқлари орасида энг кенг тарқалган маросимлардан бири бу суннат 

тўйидир. Бу маросимнинг тарихига назар ташлайдиган бўлсак, бу каби расм-

русумларнинг пайдо бўлиши ибтидоий жамоа тузумига бориб тақалади ва мазмунан 

ўспириннинг катталар сафидан ўрин олиши муносабати билан амалга оширилган.  

Ҳозирги кунда ҳам суннат тўйи турли ҳудудларда ўзига хос кўринишда 

нишонланади. Бу маросим зардуштийлик ва яҳудийлик динида ҳам нишонланиб 

келинган. Шунингдек, Бухоро амалдорларининг хатна тўйи маросимини ўтказишни 

сўраб амирга ёзган аризасида келтирилган маълумотни ҳам бу рўйхатга киргизишимиз 

мумкин [5].  

Аҳоли орасида мусулмончилик анъаналарига кўра, хатна тўйи бўлмаган бола 

тозаланмаган ҳисобланган ва одатда, уйланиши ҳам мумкин бўлмаган деган қарашлар 

мавжуд [6]. Бу ҳар бир отанинг ўз ўғли олдидаги ва исломий бурчи ушбу тўйни 

нишонлаш ҳисобланган [7]. 

Ислом динида ўғил фарзанднинг етти ёшигача албатта суннат қилдириш фарз 

саналади. Шунингдек, араблар мусулмон бўлмасдан олдин ҳам бу маросимни амалга 

оширган. Араблар суннат зиёфатини “азира” деб атаганлар [8, 320]. Маккада эса “таҳар” 

номи билан тўйлар ўтказилган. Айнан шу томошаларда 3-7 ёшли болалар суннат 

қилинган. Суннат қилинадиган кун болага чиройли тоза ва янги кийимлар кийдирилган 

ва от устига айлантирилган. Бунга сабаб воҳада боланинг бир ёш босқичидан иккинчи 

ёш босқичига яъни, инициация даврига ўтиш ҳисобланган [9]. Бундай тўй-томошаларга 

ноғорачи ва довулчилар ҳам чақирилган. Маросимнинг асосий қисми суннат қилиш 

жараёни тўй-томошанинг эртаси кунига ўтказилган. 

Мисрда ҳам ўғил болалар 5-6 ёшида суннат қилинган бўлиб, маросим асосан 

кўпчилик иштирокида, хурсандчилик билан нишонланган. Тўй болалар қариндошлари 

билан кўчаларни айланишган [10, 381]. Жазоирда эса маросим боланинг етти 

кунлигидан 13 ёшга етгунига қадар бўлган оралиқда ўтказилган[11, 381]. Дунёнинг 

баъзи бир давлатларида эса суннат қилиш ислом динини қабул қилиш маросими 

сифатида амалга оширилади. 

Инжилда келтирилган маълумотларга кўра, аввал Иброҳим, кейин Исмоил хатна 

қилинган. Шундан кейин бу одат араблар орасига кенг тарқала бошлаган. Кейинчалик, 

ислом динида эса суннатилик мусулмонликнинг бош омилларидан бирига айланди. 

Келтирилган маълумотларга кўра суннат тўй ўзбеклар орасида ҳам қадимдан 

машҳур бўлган. В.Н. Басилов ўз тадқиқотларида суннат тўйининг ўзига хос бўлган 

алоҳида хусусиятларини санаб ўтган[12, 99-114]: 

1. Суннат тўй бошқа маросимлардан унга келган меҳмонлар сонининг 

кўплиги билан ажралиб турган. Унда қариндош уруғ, қўни-қўшни, таниш билишлардан 

ташқари бутун маҳалла жамоаси иштирок этган. 

2. Суннат тўй бир кун давом этмаган. У оиланинг моддий аҳволига қараб бир 

кундан тўрт кунгача давом этган. 

3. Суннат тўй жуда катта харажатларни талаб қилган. Албатта бу харажатлар 

оиланинг ижтимоий ҳолатига ҳам боғлиқ бўлган. 

4. Суннат тўй жамоа маросими ҳисобланган. 

5. Бу маросимда келин томон қудаларнинг ўрни алоҳида бўлган. Ҳам аёл қуда, 

ҳам эркак қуда суннат тўйда харажатнинг каттагина қисмини ўз зиммаларига олган. 

6. Кўп киши иштирок этадиган маросимда тартиб сақланиши учун ҳар бир 

ишга масъуллар тайинланган. 

Маросимни ташкил қилиш учун уста, тўй оқсоқоли, тўй раиси, ошпазлар жамоаси, 

қассоб, новвой, омборчи, чойхоначи, дастурхончи, хабарчи ёки жарчи хизматларидан 

фойдаланилган ва ва бу вазифаларга тўйни бошлашдан олдин махсус кишилар 

тайинланган. Бу борада жамоа ва маҳалланинг ўрнини алоҳида таъкидлаш лозим. 

Маҳалла одатда турли оилавий маросимларни ташкиллаштиришда ижобий роль 

ўйнаган. Маҳаллани бошқариш учун тайинланган маҳалла оқсоқоли одатда 

маросимларни ҳам ташкиллаштиришга бош бўлган. Маросимларни ўтказиш учун эса 

кайвон ёки ходим тайинланган[13, 178]. Воҳада оилавий маросимлар аҳоли орасида 

маҳаллаларда жамоавий тарзда кўпчилик билан нишонланган ва нишонланиб 

келмоқда. Масалан, суннат тўйида 800-1000 кишининг иштирокида ўтказилган[14]. 

Пандемия даврида (Covid-2019) воҳада аксарият тўйларда харажатни камайтириш учун 

маросим гуруҳ тарзида яъни, 100-150 киши иштирокида амалга ошириладиган бўлди. 
Мучал ўсмирликни қутлаш маросими бўлиб, нафақат бизда, балки Осиё ва Африка 

мамлакатларида ҳам кенг тарқалган. Унинг тарихи қадимги Грек-Бақтрия давлатига 

бориб тақалади. Бухоро воҳасида бу маросимни “мўлжар” ёки “мўлжардароён” деб 

аташади. Ўтмишда бола мучали қайси йилга тўғри келса, феъли ҳам ўшанга мос бўлади, 

деган ақидага ишонганлар. Маросим учун қизга ҳам, ўғил болага ҳам бошдан-оёқ, янги 

оқ, сарпо қилиш анъанага айланган. Бу билан мучали нишонланаётган ўғил ва қиз 

келажагининг порлоқ ва бахтли бўлиши ният қилинган[15, 161]. Архив ҳужжатларида 

Наврўз байрами муносабати билан халқ сайлларини ўтказиш мақсадида Бухоро 

амалдорларининг амирга ёзган аризаси сақланиб қолган[16]. 

Хулоса ва таклифлар. Хулоса ўрнида шуни айтиш мумкинки инсон туғилганидан 

оилада тарбияланади. Оилавий ҳаётни биз турли маросимларсиз тасаввур қила 

олмаймиз. Маросимлар инсоният тараққиётининг энг қадимги даврларида пайдо 

бўлган бўлиб, узоқ ривожланиш йўлини босиб ўтган. Маросимларни ўтказишда воҳа 

аҳолиси жуда кўплаб анъана, урф одат, маросим ва ирим- сиримларни ҳам амалга 

оширади. 

